
  

 

የህወሃት–ፋኖ ጥምረት ለአማራው ትግል 

አደገኛ የሚሆንባቸው ስምንት (8) 

ምክንያቶች 

በሲሳይ ሙሉ (ዶ/ር) 

 

      

መቅድም 

ይህ አጭር ጽሑፍ ከአማራ እይታ የህወሃት–ፋኖ ጥምረት 
ሊያስከትላቸው የሚችሉ ዘረፈ ብዙ አደጋዎችን ይመረምራል። 
ጽሑፉ የጋራ ጠላት መኖር የግድ የጋራ ራዕይ መኖር አያመለክትም 
በሚል መሠረታዊ እሳቤ ላይ ተመስርቶ የሁለቱን ኃይሎች ታሪካዊ 
አመጣጥ፣ የፖለቲካ ዓላማ፣ የስትራቴጂ ፍላጎት እና የወደፊት 
ራዕይ ልዩነቶች ይተነትናል። በተጨማሪም ጥምረቱ በአማራ ትግል 
የሞራል የበላይነትን እና የሕዝብ አመኔታን መሸርሸር እንዲሁም 
የውስጥ አንድነትን፣ የፍትህ ጥያቄዎችን፣ ራስበቅ የአማራ 
ፖለቲካዊ ማንነት እና በራስ የመቆም አቅም ላይ ሊኖረው 
የሚችለውን ተፅዕኖ ያብራራል። የጽሑፉ ዋና መከራከሪያ 
ህወሃት–ፋኖ ጥምረት የወቅቱን የፖለቲካ ሚዛን ሚቀይር 
ቢመስልም፣ የአማራ ሕዝብ የረጅም ጊዜ ጥቅም፣ በፖለቲካ ራስን 
መቻል እና የወደፊት ራዕይ አንፃር የከፋ አደጋ አለው የሚል ነው። 
በመጨረሻም ጽሑፉ የአማራ ትግል ስኬት በጊዜያዊ ጥምረቶች 
ሳይሆን ራስበቅ የፖለቲካ አቅምን መገንባት፣ በሕዝባዊ ቅቡልና 
እና በውስጣዊ አንድነት እና የረጅም ጊዜ ጥቅምን አስልቶ 
መጠናከር እንዳለበት ይሞግታል፡፡  

 

 

      



የህወሃት–ፋኖ ጥምረት ለአማራው ትግል አደገኛ የሚሆንባቸው ስምንት 
(8) ምክንያቶች 

ሲሳይ ሙሉ (ዶ/ር) 

መግቢያ 

ከሰሞኑ ከአማራ ፋኖ ትግል ተያይዞ ከሚነሱ አወዛጋቢ ጉዳዮች አንዱ በህወሃት እና በአማራ ፋኖ መካከል ሊፈጠር ይችላል 
ወይም በአንዳንዶች እሳቤ ተፈጥሯል ስለሚባለው የፖለቲካ ወይም የወታደራዊ ጥምረት ነው። ጥምረቱ “ጽምዶ” በሚል 
ስያሜ ሌሎችንም የታጠቁ ሀይሎች ያካተተ ቢሆንም ከህወሃት ጋር ያለው ጉዳይ ግን የበለጠ አነጋጋሪ ሆኗል፡፡ ይህ ውዝግብ 
የተነሳው በባዶ ሜዳ ላይ አይደለም። የብልጽግና መንግሥት ከፋኖ ጋር የገባው ጦርነት፣ በአማራ ክልል ውስጥ የተፈጠረው 
የደህንነት ችግር፣ ከትግራይ ጦርነት በኋላ የተቀየረው የኃይል ሚዛን፣ እና በኢትዮጵያ ፖለቲካ በተደጋጋሚ የታዬው አንዲት 
ቅጽበትን መሰረት ያደረገ ጥምረትና መልሶ የመፈራረስ አዙሪት ይህንን የጽምዶ አጀንዳ ወደ ፊት አመጥቶታል። 

የጥምረቱ ደጋፊዎች የሚያቀርቡት መሠረታዊ አመክንዮ ሁለቱም ኃይሎች ከአሁኑ የብልጽግና አገዛዝ ጋር በተለያዩ ምክንያቶች 
ግጭት ውስጥ ስለሆኑ “የጋራ ተቃዋሚ ካለ የጋራ የትግል መድረክ መፍጠር ለምን አይቻልም?” የሚል መከራከሪያ በማቅረብ 
ነው። እስካሁን ከአማራ ፋኖ በሄራዊ ንቅናቄ (አፋብን) ወይም ከህወሃት በኩል የሰማነው የጋራ ትግል መድረክ እንደተፈጠር 
ሚየረጋገጥ አዋጅ/አቋም በይፋ አልተነገረም፡፡አልፎ አልፎ በአንዳንድ አመራሮች እና ደጋፊዎች “ጥቅማችንን አስከብረን 
ከማንም ጋር ቢሆን አብረን እንሰራለን” የሚል ድፍን አቋም ከመግለጽ ያለፈ ህወሃት ይሄን ጥቃም ያስከብራል እኛም ይሄን 
ጥቅማችን አናስከብራለን ተብሎ በይፋ ለህዝብ የተነገረም የታወቀም አጃንዳ የለም፡፡ ስለዚህ ዋናዎቹ ጥያቄዎች መሆን ያለበት 
ህወሃትና ፋኖ የጋራ ተቃዋሚ አላቸው ወይስ የላቸውም የሚለው ሳይሆን ሁለቱ ኃይሎች ሚያስከበሩት የትኛውን ጥቅማቸው 
ነው? የአማራ እና የህወሃት ጥቅም ቢጻረር እንዴት ይፈታል? ሁሉቱም ሀይሎች ቀይ መስመሮቻን ምኪሏቸው ምንድናቸው? 
ሁለቱም ሀይሎች ስለሀገራዊ ራዕይ፣ ስለ አማራ ሕዝብ ደህንነት፣ ስለማንነት እና እርስት ጥያቄዎች፣ ስለህገ መንግስት እና አሁን 
ስላለው ብሔር ፌዴራሊዝም እና በሌሎች አንኳር የፖሊሲ እና ህገመንግስታዊ ጉዳዮች ዙሪያ የሚጋሩት ተመሳሳይ ራዕይ እና 
አቋም አላቸውን? የሚሉት ናቸው። 

እነዚህ ጥያቄዎች በአግባቡ መመለስ ቢቻል ጥምረቱን ለመገምገም የበለጠ አመቺ ይሆን ነበር፡፡ ነገር ግን ለጥያቄዎቹ ምላሽ 
ለማግኘት አሁን ባለው ሁኔታ በሁለቱም በኩል ይፋዊ የሆነ የጥምረት አጀንዳ ባለመኖሩ ከተለያዩ የፋኖ የትግል መሪዎች እና 
ከአንዳንድ የትግሉ ደጋፊዎች ከተሰማው በመነሳት ከህወሃት ጋር የሚደርገው ጥምረት አደገኘቱን መፈተሽ ያስፈልጋል፡፡ የዚህ 
ጽሁፍ ውና አላማም ከታች በተዘረዘሩት ስምንት ምክንያቶች ከህወሃት ጋር የሚደረግ የትኛውም ጥምረት ከአማራ ጥቅምና 
ፍላጎት አንጻር መቃኘት ነው፡፡  

1. የጋራ ጠላት አለ ማለት የጋራ ጥቅም ወይም የጋራ ራዕይ አለ ማለት አይደለም  
ለህወሃትና ፋኖ የጋራ ጥምረት እውን እንዲሆን ጉጉት ካላቸው አካላት ተደጋግሞ ሚቀርበው አመክንዮ ሁለቱም ሀይሎች የጋራ 
ጠላት አላቸው ሚለው ነው፡፡ እውነታው ግን መቼም ቢሆን የጋራ ጠላት ሊኖር ቢችልም የጋራ ራዕይ ግን ሊኖር የግድ 
አለመሆኑ ነው። በጥምረት ፖለቲካ ውስጥ ትልቁ ስህተት እነዚህን ሁለት ነገሮች መቀላቀል ነው። ስለዚህ ዋናው ጥያቄ 
ህወሃትና ፋኖ የጋራ ጠላት አላቸው የሚለው ሳይሆን የአማራ ሕዝብ የሚፈልገው የወደፊት አቅጣጫ እና ህወሃት 
የሚያራምደውን የፖለቲካ ፕሮጀክት ሚታረቁበት አንዲት ዘለላ አጀንዳ አለው ወይ ሚለው ነው፡፡ ከዚህም በተጨማሪ 
የብልጽግና ስርዓት እና የህወሃት ጠላትነት ከስልጣን መገፋፋት ጋር የተያያዘ ሲሆን የአማራው ከዛ ብዙ ያለፈ እና በመዋቅር 
የታገዘ ስልታዊ የዘር ፍጅት ጋር የተያያዘ ነው፡፡ የጠላትነቱ ምክንያት ፤ የጠላትነቱ ልክ እና ጥልቀት ፤  የጎደለብን እና 
ማስመለስ ነገር ብዙ ልዩነት እያላቸው የጋራ ጠላት በሚል መፈረጅ እናቱ የሞትችበት እና እናቱ ገበያ የሄደችበት ልጅ እኩል 
እንደሚያልቅሱት ስለሆነ አደጋ አለው፡፡  



ዛሬ በአማራ ሕዝብ ውስጥ የሚነሱ ብዙ ጥያቄዎች ከአሁኑ መንግሥት ጋር ብቻ የተያያዙ ብቻ ሳይሆኑ ብዙዎቹ ጥያቄዎች 
1983 በኋላ በህወሃት የበላይነት በተፈጠረው ስርዓት የተፈጠሩ እና ምላሹም በዘላቂነት ያንን ስርዓት በማስተካከል የሚሳካ 
ነው። የብሔር ፌዴራሊዝም፣ የክልል አከላለል፣ የእርስ እና ማንነት ጉዳዮች፣ የወልቃይት ራያ ደራ አዲስ አበባ መከተል እና 
ሌሎችም የባለቤትነት ጥያቄ ሚነሳባቸው አካባቢዎች፣ የውክልና ጥያቄዎች እና አማራ አሁን ባለው ስርዓት የሚደርስበት 
ፖለቲካዊ ፤ ኢኮኖሚያዊ ፤ባህላዊ እና አካላዊ ጥቃቶች ከዚህ ታሪካዊ መዋቅር ጋር የተያያዙ ጉዳዮች ናቸው። 

አሁን ከህወሃት ጋር ጥምረት እንዲፈጠር ሚፈልጉ አካላት ማብራራት ያለባቸው ህወሃት ዛሬ ከብልጽግና ጋር ጠላት ነው ወይስ 
አይደለም የሚለውን ሳይሆን ዋናው ጥያቄ አብዛኛው አማራ የትግሉ መነሻ አድርጎ ከሚወስደው ታሪካዊ ሂደት ጋር የተያያዘ 
ኃይል ዛሬ እንዴት የዚያ ትግል አጋር ሚሆንበትን አመክንዮ ነው። 

በማንኛውም ሕዝባዊ ትግል ውስጥ የታሪክ ትውስታ ትልቅ ሚና አለው። የትኛውም ትግል ፖለቲካዊ ውሳኔዎችን 
የሚመዝነው አሁናዊ ሁኔታዎችን ብቻ መሰረት አድርጎ ሳይሆን ታሪካዊ ተሞክሮዎችንም ከግምት በማስገባት መሆን አለበት። 
ያለፈውን ታሪክ ትውስታን ችላ ብሎ የሚወሰድ የፖለቲካ ውሳኔ ወደጠላት ወጥመድ ዘው ብሎ መግባትን ያመጣል። 

የጥምረቱ ደጋፊዎች ህወሃት ተቀይሯል፣ አዲስ ሁኔታ ተፈጥሯል፣ ብልጽግና ሚባል የጋራ ተቃዋሚ አለ ሊሉ ይችላሉ። ነገር 
ግን ተቀይሯል የሚለው መከራከሪያም በቃል ብቻ ሳይሆን በግልጽ የመርህ ለውጥ፣ በታሪካዊ ተጠያቂነት እና በአማራ ህዝብ 
መሰረታዊ ጥያቄዎች ላይ ባለው ግልጽ አቋም መታገዝ አለበት። 

ዋናዎቹ ጥያቄዎች ህወሃት በአማራ ሕዝብ ላይ በተፈጠሩ ታሪካዊ ቅሬታዎች ውስጥ ምን ያህል ተጠያቂነት ይወስዳል? 
ያለፈውን ታሪክ እንዴት ይገመግማል? እንዲሁም የአማራ ፖለቲካ ዛሬ የሚቃወመውን የፖለቲካ መዋቅር በተመለከተ ምን 
ዓይነት ግልጽ አቋም አለው? የሚሉት ናቸው፡፡ በእነዚህ ጥያቄዎች ላይ አሳማኝ መልስ ሳይኖር የሚፈጠር ማንኛውም ጥምረት 
በታሪካዊ ያልተፈቱ ጉዳዮች እና በመርህ ግጭቶች ላይ የተገነባ ስለሚሆን ዘላቂ መሠረት ሊኖረው አይችልም። 

2. የፋኖን የሞራል የበላይነትና የሕዝብ እምነትን ያዳክማል 

የህወሃት–ፋኖ ጥምረት አደገኛ ሊሆን የሚችልበት ሁለተኛው ምክንያት የአማራ ትግል እስከዛሬ ያገኘውን የሞራል የበላይነት 

እና በሕዝቡ ዘንድ ያለውን እምነት የማዳከም አደጋ መኖሩ ነው። 

እንደፋኖ አይነት ከታች ወደላይ እየተገነባ ያለ ሕዝባዊ ትግል በወታደራዊ ጥንካሬው፣ ጦር ሜዳ ጀብዱ ወይም በተዋጊው 

ብዛት ብቻ አይፀናም። የትግሉ ዋና መሰረት የሚጸናው ደጋፊው ህዝብ ትግሉ ፍትሃዊ እና ለሕዝባዊ ጥያቄዎችን መልስ 

ለማግኘት የቀረው ብቸኛ አማራጭ እና ከህልውና አደጋው መውጫ መንገድ አድርጎ ሲያቅፈው ብቻ ነው። የአማራ ፋኖ ሰፊ 

የሕዝብ ድጋፍ፣ የፋይናንስ እገዛ፣ የዲያስፖራ ተሳትፎ፣ የወጣቶች መነሳሳት እና የማህበረሰብ መተማመን ያገኘውም  ትግሉ 

በዚህ መሰርቶች ላይ የጸና ነው ተብሎ ስለሚታመን ነው። 

የፋኖ የትግሉ የሞራል የበላይነት በአብዛኛው ከሁለት ነገሮች የመነጨ ሲሆን እነሱም ከሕልውና ጥያቄ እና ከፍትህ ጥያቄ 

አንጻር ብቸኛው የትግል መስመር ስለሆነ ነው። ከዚህ አንፃር ከባዱ ጥያቄ  “ህወሃት ለጊዜው ጠቃሚ አጋር ሊሆን 

ይችላልን?” የሚለው ብቻ ሳይሆን ብዙ አማራዎች ከታሪካዊ ቅሬታዎቻቸው ጋር የሚያገናኙት ኃይል የዚህ ትግል አጋር 

ሲሆን የትግሉ የሞራል መሠረት በራሱ በአማራ ሕዝብ፣ በገለልተኛ ተመልካቾች፣ በሀገር ውስጥ እና በውጭ ዓለም ዘንድ 

እንዴት ይታያል የሚለው ነው። 

አንድ የትግል የሞራል የበላይነቱን እያጣ ሲመጣ በጊዜ ሂደት የሕዝብ እምነት መሸርሸር ያመራል፡፡ የህዝብ እምነት ሲሸረሸር 

እና ድጋፍ ሲቀንስ ከህዝብ መነጠል ሊመጣ ይችላል፡፡ ከህዝብ የተነጠለ ታጋይ ደሞ የሌሎች መጠቀሚያ የመሆን እድሉ 

እየሰፋ ይሄዳል፡፡  

በብዙ ታዛቢዎች ምስክር የፋኖ ትግል እውነተኛ ጥንካሬ መሰረቱ ያለው ሕዝቡ ትግሉን ምን ያህል እንደራሱ ትግል አድርጎ 

እንደተቀበለው እና ምን ያህል መስዋዕትነት ሊከፍልለት እንደዘጋጀ በተግባር ማስመስከሩ ነው። የሞራል የበላይነት እና 

የሕዝብ እምነት ሲዳከሙ የሚጎዳው የአንድ ወቅት ፖለቲካ ወይም ወታደራዊ ውሳኔ ብቻ ሳይሆን ዘላቂ የሆነው የትግሉ 

መሠረት ሕዝባዊ ኃይሉ ነው። 



3. በፋኖ የውስጣዊ ክፍፍልና የመበታተን አደጋ ይደቅናል 

የህወሃት–ፋኖ ጥምረት አደገኛ ሊሆን የሚችልበት ሌላኛው ምክንያት በፋኖ አደረጃጀቶች መካከል የውስጣዊ መከፋፈል እና 
የመበታተን አደጋን መደቀኑ ነው። ፋኖ በተፈጥሮው እንደ ተለመደ ፓርቲ ከላይ ወደ ታች በጠንካራ ማዕከላዊ መዋቅር የተገነባ 
ተቋም ሳይሆን ከተለያዩ የአማራ አካባቢዎች፣ ከተለያዩ የትግል ልምዶች፣ ከተለያዩ የፖለቲካ አመለካከቶች እና ከተለያዩ 
የአካባቢ ተሞክሮዎች የመጡ የአማራ ኃይሎችን ሁሉ ያቀፈ ሕዝባዊ ንቅናቄ ነው። 

ይህ የፋኖ አደረጃጀት በአንድ በኩል ፋኖን ሰፊ የሕዝብ መሠረት ያለው ንቅናቄ ቢያደርገውም በሌላ በኩል የውሳኔ 
ማእከላዊነቱ ገና በደንብ ያልጠነከረ እንዲሆን ከማድረጉም በላይ አንድ አካባቢ ያለው የአማራ ፋኖ ከህወሃት ጋር መጣመድን 
ቢደግፍም እና በሌላ አካባቢ ያለው ከተቃወመ ፋኖን ወደአንድ ድርጅታዊ የእዝ ሰንሰለት ለማምጣት የሚደረገውን ጥረት 
ይፈታተናል።  

ከህወሃት ጋር የሚደረግ የትኛውም አይነት ጥምረት የፋኖን ወቅታዊ ቁመና፣ የትግሉን አቅጣጫ እና የፋኖ ወደፊት 
የሚወስደውን ፖለቲካዊ መንገድ ሁሉ ሚነካ ጉዳይ ነው። ከህወሃት ጋር ሚደረግ ምንም አይነት መቀራረብ ከጉምዝ ሚልሻ 
ጋር ወይም ከሌሎች የውጭ እና የሀገር ውስጥ ሀይሎች ወይም አንዳንዶች የጥምረቱ ደጋፊዎች “ከማንኛውም አካል” ቢሆን 
እንደሚሉት ተደርጎ መታየት የለበትም፡፡ ምክንያቱም ህወሃት ካለው ታሪካዊ ጠላት አንጻር ብቻ ሳይሆን ዛሬም ቢሆን  
ወደዚህ ጥምረትም ሆነ ጦርነት የሚገባው የአማራ ታሪካዊ እርስት የሆኑትን ወልቃይት እና ራያን ድጋሜ ለመጠቅለል እንደሆነ 
ግልጽ ነው።  

የፋኖ ውስጣዊ አንድነት ብቻ ሳይሆን የአማራ ህዝብም አንድነት ጸንቶ ሚቀጥለው በጋራ ስጋት፣ በጋራ ቁጣ፣ በጋራ የመከላከል 
ፍላጎት እና በአማራ ሕዝብ ደህንነት ዙሪያ በተፈጠረ ሕዝባዊ ስምምነት ላይ ከጸና ብቻ ነው። በተደጋጋሚ ከህወሃት አካላት 
እንደሚሰማው ዛሬም ድረስ በወልቃይት እና ራያ ላይ ያላቸው አቋም የጸና ነው፡፡ ስለዚህ የአማራን ሰርስቶች ምወሰድ 
ከሚፈልግ ሀይል ጋር የሚደረግ የትኛውም አይነት ትብብር ትግሉን ብቻ ሳይሆን አማራን ህዝብ አንደህዝብ አንድነቱን 
ይፈትነዋል፡፡ 

ከህወሃት ጋር በመጠመር ምክንያት በፋኖዎች መካከል ሚፈተሩ አለመግባባቶች በፍጥነት ወደ ምሁራን፣ ወደ ዲያስፖራ፣ ወደ 
ሚዲያ፣ ወደ አካባቢ አደረጃጀቶች እና ወደ ተለያዩ የአማራ የፖለቲካ መድረኮች መዛመቱ አይቀርም። ከዚያ በኋላ ጉዳዩ 
ከህወሃት ወይም ከብልጽግና ጋር የሚደረግ ትግል መሆኑ ቀርቶ በርስ በርስ ውስጣዊ ሽኩቻ የአማራ ፖለቲካን ከውስጥ 
የሚያበላሽ የመተማመን ቀውስ ይሆናል። ስለዚህ ከህወሃት ጋር የሚታሰብ ማንኛውም ዘላቂ ጥምረት ከሌላ ሁሉ በፊት 
መመለስ ያለበት ጥያቄ “ይህ ውሳኔ የፋኖን ውስጣዊ አንድነት ያጠናክራል ወይስ የሚያስፈራ ክፍፍል ይፈጥራል?” የሚለውን 
መሆን አለበት። 

4. ያለፉ የፖለቲካ ስህተቶችን በአዲስ መልክ የመድገም አደጋ 

የህወሃት–ፋኖ ጥምረት አደገኛ ሊሆን የሚችልበት አምስተኛው ምክንያት ያለፉ የፖለቲካ ስህተቶችን እና ተደጋጋሚ የታሪክ 
ዑደቶችን በአዲስ መልክ የመድገም አደጋ ነው። በፖለቲካ ውስጥ ከሚያስፈልጉ ታላላቅ ጥበቦች አንዱ ከታሪክ መማር ነው። 
ብዙ ጊዜ ንቅናቄዎች የሚወድቁት አዲስ ስህተት ስለሚሰሩ ሳይሆን ያለፉ ስህተቶችን በአዲስ ስም እና በአዲስ ሁኔታ 
ስለሚደግሙ ነው። 

የኢትዮጵያ ፖለቲካ ታሪክ የሚያሳየን አንድ ትልቅ ትምህርት ቢኖር የአጭር ጊዜ የፖለቲካ ስሌቶች የረጅም ጊዜ ውጤታቸው 
ሳይመዘን መወሰን የሚደቅነውን አደጋ ነው። የወቅቱን ጠላት ለመቋቋም ወይም የአሁኑን ቀውስ ለመፍታት የሚደረጉ 
ጥምረቶች በኋላ ላይ አሁን ካለው ችግር የበለጠ ውስብስብ ችግሮችን ሲወልዱ ተደጋግመው ታይተዋል። 

ከአማራ ፖለቲካ አንፃር ይህንን እውነት የሚያስታውሰን የቅርብ ምሳሌ የ“ኦሮማራ” የሚባለው በድሮዎቹ ኦሆዴድ እና 
ብአዴን መካከል ተፈጥሮ የነበረው ጸረህወሃት ፖለቲካዊ ጥምረት ነው። የኦሮማራ ጥምረት ህወሃትን ከስልጣን በማስወገድ 
እንደ አዲስ የፖለቲካ ምዕራፍ ተደርጎ አብይ አህመድ ሙሴ እና አሻጋሪ ብቅ አለ። ለውጥ እና መደመር ሚባለውን የድንግርግር 
ዘመን የተቃወሙ ሁሉ የህዝብ ጠላት ተደርገው ለውጥ አደናቃፊ፣ አፍቃሬ ወያኔ እየተባሉ ተሳደዋል፡፡ በአጭሩ በኦሮማራ 



ዘመን ማሰብ እና ማሰላሰል፤ ስትራቴጂክ የሆኑ ጥያቄዎችን መጠየቅ ሁሉ እንደጂል ሲያስቆትር ከመጋረጃ ጀርባ ግን ኦሮማራ 
የሚባለው የቅዠት ጥምረት ፖለቲካውንም ኢኮኖሚውንም ለኦሮሞ ሊሂቃን አመቻችቶ አስረክቦ አማራውን ከመቼውም ጊዜ 
በበለጠ ለጥቃት ተጋላጭ አድርጎት አለፈ፡፡  

በኦሮማራ ዘመን የነበረው ተስፋ በህወሃት ላይ የተነሳውን የጋራ ተቃውሞን ወደ ዘላቂ ሀገራዊ የፖለቲካ ሽግግር ያመራል 
የሚል አጉል ያልተጨበጠ ቅዠት ነበር። የወቅቱ መቀራረብ በአንድ የጋራ ጠላት ላይ ብቻ የተመሠረተ ስለነበር ከዚያ በኋላ 
ስለ ሀገሪቱ የወደፊት አቅጣጫ፣ ስለ ሥልጣን አደረጃጀት፣ ስለ ማንነት ፖለቲካ እና ስለ ሀገራዊ ራዕይ ምንም አይነት ስምምነት 
አልነበረም።  

ይህ የኦሮማራ ተሞክሮ ዛሬ የህወሃት–ፋኖ ጥምረት አቀንቃኞች ቆም ብለው እንዲያስቡ ያግዛል ብዬ አስብላሁ። የዛሬው 
የፖለቲካ ስሌት አሁን አማራን ካጋጠመው ተግዳሮት በላይ የአማራን ህዝብ የወደፊት አቅጣጫ በተመለከተ ትርፉ ምንድነው? 
ህወሃት ከአማራ ጋር መቀራረብ የፈለገው ምን አስልቶ ነው የሚሉትን እና ሌሎችንም ተያያዥ ጥያቄዎች መመለስ የህወሃት–
ፋኖ ጥምረት አቀንቃኞች ግዴታ ነው፡፡ 

የፖለቲካ ብልሃት “የጋራ ጠላት” ያልተብራራ ብሂል ከተገኘው የተቃዋሚ ጋር ሁሉ አብረን እንስራ ሳይሆን የዛሬን ችግር 
ለመፍታት በሚል ሂሳብ የነገን ዘላቂ ጥቅምን አለመጣል ነው። የዛሬ ድል የረጅም ጊዜ ራዕይን ካዳከመ ያ ድል በመጨረሻ 
በአሳዛኝ ሽንፈት ሊቋጭ ይችላል። ስለዚህ ከአማራ እይታ አንጻር የህወሃት–ፋኖ ጥምረት ጥያቄ ህወሃት ዛሬ ጠቃሚ አጋር 
ሊሆን ይችላልን የሚለው ብቻ ሳይሆን ዋናው ጥያቄ የአማራ ፖለቲካ ካለፈ የኦሮማራ የከሰረ አደገኛ ጥምረት ተምሮ 
እየተንቀሳቀሰ ነው ወይስ ቀድሞ ተፈትኖ የወደቀን መንገድ በአዲስ ስም እንደገና እየተጓዘበት ነው የሚለው ነው። 

5. የፖለቲካ ባህል እና ልምድ ልዩነት 

የትኛውም ጥምረት ከመመስረቱ በፊት የራስን እና የሁሉንም ተጣማሪዎች ጥንካሬ እና ድክመት በጥልቀት መፈተሽ 
ያስፈልጋል፡፡ ህወሃት ምንም እንኳን ዛሬ ባላበት አቋሙ ወታደራዊ አቅሙ የተዳከመ ቢሆንም ለብዙ አሥርተ ዓመታት 
የተደራጀ ፖለቲካዊ ድርጅት እንደመሆኑ መጠን ሰፊ የተቋማዊ ልምድ አከማችቷል። በመንግሥት አስተዳደር፣ በትጥቅ ትግል 
፤ በደህንነት መረጃ አሰባሰብ እና ትንተና፤ የስለላ መዋቅሮችን በማደራጀት እና በመዘርጋት፤ በድርድር አቅም፣ በዲፕሎማሲ 
ልምድ፣ በሚዲያ አሰራር፣ በድርጅታዊ መስመር ዲስፕሊን እና የእዝ ሰንሰለት፤ በፖለቲካ መልእክት ቀረጻ እና የውጭ ግንኙነት 
አውታረ መረቦች በሚመለከቱ ጉዳዮች ረጅም ጊዜ ልምድ አለው። ይህ ልምድ በራሱ አንድ ትልቅ የፖለቲካ ኃይል ነው። ፋኖ 
ደሞ በተለየ ታሪካዊ ሁኔታ የተፈጠረ ንቅናቄ ሲሆን አሁን ያለው የፋኖ ትልቁ ጥንካሬው በሕዝባዊ ድጋፍ፣ በመስዋዕትነት፣ 
በውጊያ ተሞክሮ እና በአካባቢያዊ መሠረቶች ላይ የተገነባ ነው። ይህ በራሱ ትልቅ አቅም ቢሆንም የራሱ ተግዳሮት ያለው 
ነው። 

የአማራ ፋኖ ደግሞ እንደህወሃት ብዙ አስርት ኣመታት የቆየ የፖእቲካ ባህል ያለው አድረጃጃት አልመፍጠሩ ብቻ ሳይሆን 
ከጀርባ በአማራ ምሁራን እና ልሂቃን በኩል የሚያገኘው እገዛም ከህወሃት ጋር ለመገዳደር በሚያስችለው ደረጃ ነው ማለት 
አይቻልም፡፡ ለዚህ ተጥቃኤው መውን ሚለውን ለጊዜው ይቆይ እና እውነታውን መጋፈጥ ግን ያስፈልጋል፡፡  

በዚህ ምክንያት የሁለቱ ኃይሎች ጥምረት ቢፈጠር ዋናው ጥያቄ ሁለቱ በአንድ ጠረጴዛ መቀመጣቸው ሳይሆን በጠረጴዛ ዙሪያ 
በሚደረገው ዉይይት የማን ድምጽ ገዥ ሆኖ ጎልቶ ይወጣል፤ የጋራ አጀንዳውን ማን ይቀርጻል፤ የውይይቱን ቋንቋ ማን 
ይወስናል፤ ለውጭው ዓለም የሚቀርበውን መልእክት ማን ይበይናል እና የዲፕሎማሲ መረቦችን ማን ያንቀሳቅሳል የሚሉት 
ጥያቄዎች ናቸው፡፡ የጥምረቱ የመጨረሻ እጣ ፋንታ የሚወሰነውም በነዚህ ጉዳዮች ላይ የበላይነት በሚኖረው ሀይል ይሆናል። 

የፖለቲካ ታሪክ እንደሚያሳየን በፖለቲካ አቅም ያልተመጣጠኑ ሀይሎች ሲጣመሩ በጣም የተደራጀው ወገን ቀስ በቀስ 
የጋራውን መድረክ ወደ ራሱ አቅጣጫ በመሳብ ጥምረቱ በስም የጋራ ጥምረት ቢባልም በተግባር ግን የአንዱ ፖለቲካዊ 
መስመር ገዥ ሚሆንበት ሊሆን ይችላል። 



በአጠቃላይ ከተመጀረ ሶስት ዓመት በቅጡ ያልሞላውን እና አንድነቱን ለማጠናከር በብዙ ተግዳሮት መሀል እየተፈተነ ያለውን 
የፋኖ ትግል የ60 ዓመት የትግል እና የፖለቲካ ታሪክ ካለው የሽፈጥ እና ሴራ ፖለቲካ ጠንሳሽ ከሆነው ህወሃት ጋር ወስዶ 
ማጣመር ገና ከጅምሩ ትግሉን በአጭሩ መቅጨት ነው። 

6. የአማራን ገለልተኛ ፖለቲካዊ ማንነት እና ራስ በቅነትን ያዳክማል  
የህወሃት–ፋኖ ጥምረት አደገኛ ሊሆን የሚችልበት ሌላው መሠረታዊ ምክንያት የአማራ ፋኖ ትግል እየገነባ ያለውን የአማራን 
ጥቅም በዘላቂነት መወከል የሚችል ገለልተኛ ፖለቲካዊ ማንነት፣ በራሱ የመቆም አቅም እና የራሱን ፖለቲካዊ አቅጣጫ በራሱ 
የመንደፍ ሂደቱን ሊበርዘው መቻሉ ነው። 

በአማራ ፖለቲካ ውስጥ በተደጋጋሚ የሚነሳው አንድ ቅሬታ አማራ ፖለቲካ የራሱን አጀንዳ በራሱ ከመወሰን ይልቅ በሌሎች 
ኃይሎች ፖለቲካዊ ፕሮጀክቶች ውስጥ እንደ ደጋፊ ኃይል እንዲሰለፍ ተደርጓል የሚለው ተገቢ ትችት ነው። አማራው አንድ 
ጊዜ ቅንጂትን፣ ሌላ ጊዜ ግንቦት ሰባት፣ ሌላ ጊዜ አብን፣ ሌላ ጊዜ ኦሮማራ የሚባሉ ሀይሎችን መከተሉ አሁን ለህልውና አደጋ 
ተጋላጭነት እንደዳደረጉት እሙን ነው፡፡  

በዚህ አንፃር ብዙ የአማራ የፋኖን ትግል የሚመለከተው ከቀድሞዎቹ የተለየ ታሪካዊ እድል እንደሆነ ነው። ለመጀመሪያ ጊዜ 
በሰፊ መጠን የአማራ ሕዝብ የራሱን በደሎች በራሱ አንደበት ለመተረክ፣ የራሱን ጥያቄዎች በራሱ ልጆች ለማስመስለስ  እና 
የራሱን የወደፊት አቅጣጫ ለመቅረጽ እየሞከረ ነው። አሁን አማራው ያለበት ሁኔታ እንደአንድ ወታደራዊ ወይም ፖለቲካዊ 
ክስተት ብቻ ሳይሆን ከሌሎች ተላቆ እንደ አንደ የፖለቲካ ሀይል ራስን ለመቻል የጀመረው ሂደት ላይ ነው። 

በአንዳንድ የጥምረቱ ደጋፊዎች ዘንድ በተደጋጋሚ የሚሰማ አንድ አመክንዮ  “አማራ ብቻውን ሊያሸንፍ አይችልም” የሚለው 
ቅስም ሰባሪ ፕሮፖጋንዳ ነው። ይህ አመክንዮ በመጀመሪያ እይታ እንደ ፖለቲካዊ ወይም ወታደራዊ ግምገማ ሊታይ ይችላል። 
ሆኖም በጥልቀት ሲመረመር ከዚያ በላይ የሆነ የሥነ-ልቦና አንድምታ አለው። የሥነ-ልቦና አጥኚዎች “learned 
helplessness” ብለው ሚጠሩት ጽንሰ ሐሳብ አላቸው። በዚህ ጸንሰሀሳብ መሰረት ሰዎች ወይም ማህበረሰቦች የራሳቸውን 
ሁኔታ በራሳቸው መቀየር አይችሉም ብለው ሲያምኑ ተነሳሽነታቸው ከመቀነሱም በላይ የመደራጀት ፍላጎታቸው እየተዳከመ 
መፍትሄን ሁልጊዜ ከውጭ ኃይሎች መጠበቅ ይጀምራሉ። 

“አማራ ብቻውን ሊያሸንፍ አይችልም” የሚለው ትርክት ተደጋግሞ እንደ ጥሩ ነገር ሚደጋገመው ቀስ በቀስ የሕዝቡን በራሱ 
የመተማመን ስሜት ከመሸርሸር ያለፈ ጥቅም የለውም። ይህ ፕሮፖጋንዳ ሲደጋገም አማራው የራሱን ጥያቄ በራሱ መመለስ 
አይችልም፣ የራሱን አቅጣጫ መወሰን አይችልም፣ የራሱን ችግር መፍታት አይችልም ወደሚል ቅስም ሰባሪ አስተሳብ አድጎ 
በመጨረሻውም በአንድ እጁ አበባ በሌላ እጁ ጩቤ ይዞ ከሚጠጋ ጠላት ጋር ሁሉ መጣመርን እንደ መውጫ መንገድ 
መቀበልን ያመጣል። 

በፖለቲካ ውስጥ ጥምረቶች ቢያስፈልግም እናኳን ጥምረት የሚገነባው በራስ መተማመን እና በገለልተኛ የውሳኔ አቅም ላይ 
ነው እንጂ እኔ ብቻይነ ስለማችል ከሆነ ሀይል ጋር ለጣመር ከሚል የጥገኝነት የተገነባ በራስ አለመተማመን ላይ መሆን 
የለበትም። ስለዚህ ዋናው ጥያቄ አማራ ብቻውን ያሸንፋል ወይስ አያሸንፍም የሚለው ሳይሆን የአማራ ትግል ክህወሃት ጋር 
ቢጣመር አማራው ራሱን እንደ ገለልተኛ የፖለቲካ ኃይል ማቆየት ይችላል ወይ የሚለው ነው። 

ለአማራ ፋኖ እውነተኛው አደጋ የሚጀምረው በወታደራዊ አቅም ወይም በጀግንነት ማነስ ሳይሆን በፖለቲካዊ ራስን መቻል 
እና በራስ የመተማመን ስሜት መዳከም ነው። አንድ ትግል ራሱን ሲገመግም በራሱ ቆሞ የራሱን ትያቄኦውች ለማስመለስ 
የማንም እገዛ እንደማያስፈልገው በልበሙሉነት ካላመነ የፖለቲካ ነፃነቱን ለማጣት የሚያስችለው መንገድ ቀድሞውኑ 
ተከፍቷል ማለት ነው። 



7. የወደፊት አጋሮችን እና የፖለቲካ አማራጮችን ያሳንሳል 

የህወሃት–ፋኖ ጥምረት አደገኛ ሊሆን የሚችልበት ሰባተኛው ምክንያት የአማራ ትግል በወደፊት ሊፈጥራቸው የሚችሉ 
አጋሮችን እና የፖለቲካ አማራጮችን የማጥበብ እድል መፍጠሩ ነው። ማንኛውም ትግል የዛሬን ሁኔታ ብቻ በመመልከት 
አይንቀሳቀስም። የነገን የፖለቲካ አቅጣጫ፣ የሚፈጠሩ አዳዲስ ግንኙነቶች እና ወደፊት ሊከፈቱ የሚችሉ እድሎችንም ማሰብ 
ይኖርበታል። 

ትናንት የነበሩ የፖለቲካ አሰላለፎች ፈርሰው ዛሬ አዲስ አሰላለፍ እንደመጣው ሁሉ ነገርም የዛሬው የኃይል ሚዛን ተዛብቶ 
አዳዲስ አሰላለፎች ሊመጡ ይችላሉ፡፡ ከአዳዲስ አሰላለፎች ጋር ተያይዞ አዳዲስ የፖለቲካ ፍላጎቶች ይፈጠራሉ። ስለዚህ አንድ 
ንቅናቄ ለራሱ ብዙ በሮችን ክፍት በማድረግ የአጭር እና የረጅም ጊዜ ግቦችን ለማሳካት የራሱን የፖለቲካ ፍኖተካርታ አስምሮ 
ይሄዳል እንጂ አጋጣሚው ስለተፈጠረ ብቻ ባልተጠና ጥምረት ውስጥ አይገባም። 

ከዚህ አንፃር ከህወሃት ጋር የሚደረግ ጥምረት የአማራ ንቅናቄ በወደፊት ከሌሎች ኃይሎች ጋር ሊያደርጋቸው የሚችሉ 
ግንኙነቶችን በር ሊዘጋ ይችላል። ከህወሃት ጋር የሚፈጠር ጥምረት በኢትዮጵያ ውስጥ ያሉ የተለያዩ የዴሞክራሲ ኃይሎች፣ 
የዜግነት ፖለቲካ አራማጆች፣ የክልላዊ ፖለቲካ እንቅስቃሴዎች ወይም በወደፊት ሊፈጠሩ የሚችሉ አዳዲስ ፖለቲካዊ 
ማዕቀፎች የአማራ ፋኖን ትግል ከህወሃት ያልተለየ አድርገው ሊመለከቱት ይችላሉ። 

በፖለቲካ ዓለም ድርጅቶች እና ንቅናቄዎች የሚገመገሙት በሚያነሷቸው ጥያቄዎች ብቻ ሳይሆን ከማን ጋር እንደሚሰለፉም 
ጭምር ነው። ስለዚህ ዛሬ የሚደረጉ የጥምረት ምርጫዎች ወደፊት ሊፈጠሩ ሚችሉ እድሎችን በቀጥታ ሊነኩ ይችላሉ።
በዓለም አቀፍ ደረጃም ቢሆን የፖሊሲ አውጪዎች፣ የዲፕሎማሲ ተቋማት፣ የሰብዓዊ መብት ድርጅቶች፣ የምርምር ተቋማት 
እና ዓለም አቀፍ ሚዲያዎች አንድን ንቅናቄ ሲመዝኑ መለኪያቸው ትግሉ የሚያነሳቸውን ጥያቄዎች ብቻ ሳይሆን 
የተጣማራቸውን አካላት፤ ግንኙነቶችና አጋሮችንም ይፈትሻሉ። ይህ ሚዛን ፍትሃዊ ይሁን ወይም አይሁን የዓለም የፖለቲካ 
እውነታው ይህ ነው። ስለዚህ ከህወሃት ጋት የሚደረግ ጥምረት ሁሉ ነገ እንደህወሃት ሊያስፈርጅ እንደሚችልም ማሰብ 
ያስፈልጋል፡፡  

ስትራቴጂያዊ አስተሳሰብ ማለት ዛሬ የምታገኘውን አጋር ወይም ወቅታዊ እፎይታ ብቻ ማሰብ ብቻ ሳይሆን በዚያ ወቅታዊ 
ውሳኔ ምክንያት ልታጣቸው የምትችላቸውን አጋሮች እና የወደፊት ዘላቂ ጥቅሞችንም ማሰብ ነው። የዛሬ ጥምረት የነገ 
አማራጮችን ካጠበበ፣ የወደፊት የፖለቲካ መድረክን ካሳነሰ፣ አዳዲስ ግንኙነቶችን ከመፍጠር ይልቅ ካሳነሰ፣ እንደህወሃት 
ካስፈረጀ በአጭር ጊዜ ለሚገኝ ጥቅም ተብሎ የረጅም ጊዜ ስትራቴጂያዊ ኪሳራ ሊሆን ይችላል። 

8. የአማራ ሕዝብ ላይ ለተፈጸሙ ግፎች የፍትህ ጥያቄዎችን ያዳፍናል 

የህወሃት–ፋኖ ጥምረት አደገኛ ሊሆን የሚችልበት ሌላ ምክንያት በአማራ ሕዝብ ላይ በተለያዩ ዘመናት የተፈጸሙ የማንነት 
ተኮር ጅምላ ግድያ፣ የማፈናቀል፣ የንብረት ውድመት እና የሰብአዊ መብት ጥሰቶት ጉዳዮች እና ሌሎች የፍትህ ጥያቄዎች 
ከመድረኩ እንዲገፋ ሊያደርግ መቻሉ ነው። 

ለብዙ አማራዎች የዛሬው የፋኖ ትግል ዋናው ገፊ ምክንያት የፍትህ ጥያቄ ነው። በተለያዩ የአገሪቱ ክፍሎች በአማራዎች ላይ 
የተፈጸሙ ግፎች እንዲጣሩ፣ ተጠያቂዎች እንዲጠየቁ እና ተጎጂዎች ፍትህ እንዲያገኙ የሚለው ጥያቄ ዛሬም ድረስ በብዙዎች 
አማራዎች ዘንድ የትግሉ ዋና አካል ነው። 

ከዚህ አንፃር የሚነሳው ስጋት የፍትህ ጥያቄዎች ሙሉ በሙሉ ሳይመለሱ ወይም ቢያንስ ግልጽ የሆነ የተጠያቂነት መርህ 
ሳይቀመጥ ከወንጀለኛው ህወሃት ጋር ወደ ጥምረት መሄድ የፍትህን ጥያቄ ከጅምሩ ማዳፈን ነው። 

በዚህ አካሄድ የሚገኝ ፖለቲካዊ ወይም ወታደራዊ ትርፍ ካለመኖሩም ባሸገር በአብዛኛው አማራም ዘንድ በቁስል ላይ እንችት 
እንደመስደድ ሊቆጠር ይችላል። ተጎጂዎች እና የተጎጂዎች ቤተሰቦች የእነርሱ ሥቃይ በአጭር ጊዜ የፖለቲካ ስሌት ማካካሻ 
ሆኗል የሚል ስሜት ሊፈጠር ይችላል። በሂደትም ይህ በትግሉ ዙሪያ ያለውን የሞራል መሠረት ሊያዳክመው ይችላል። 

በተጨማሪም የተጠያቂነት ጉዳይ ወደ ጎን ሲገፋ ሌላ አደጋ ይፈጠራል። በፖለቲካ ውስጥ በደሎች ያለ ተጠያቂነት ሲያልፉ 
ወደፊት ተመሳሳይ ድርጊቶች እንዳይደገሙ የሚያስፈልገው የማስጠንቀቂያ መልእክትም አብሮ ይጠፋል። ለአማራው ፍትህ 



ሚያስፈልገው የበፊት የተጎጂዎችን ለመካስ ብቻ ሳይሆን ተመሳሳይ ግፎች ወደፊት እንዳይደገሙ ለማስጠንቀቅም ጭምር 
ነው። 

መደምደሚያ፡ ጥያቄው ህወሃትን ስለመውደድ ወይም ስለመጥላት ሳይሆን ስለአማራው 
መጻኢ እድል ማስላት ነው፡፡ 
በዚህ ጽሑፍ የተዳሰሱ የመከራከሪያ ሀሳቦች ህወሃትን ስለመውደድ ወይም ስለመጥላት አይደለም። እንዲሁም ማንኛውንም 
የፖለቲካ ትብብር በመርህ ደረጃ ለመቃወምም አይደለም። በፖለቲካ ውስጥ ጊዜያዊ ትብብሮች፣ የጋራ የጥቅም መድረኮች እና 
የወቅታዊ ግቦችን ለማሳካት የሚደረጉ መቀራረቦች የተለመዱ ናቸው። ዋናው ጥያቄ ግን ከማን ጋር መቀራረብ ይቻላል 
የሚለው ብቻ ሳይሆን ያ መቀራረብ የትኛውን የረጅም ጊዜ ግብ ያሳካል የሚለው ነው። 

ከአማራ እይታ የሚነሳው ዋናው ስጋት ህወሃት ትናንት ጠላት ፤ የዛሬ ስጋት ወይም የነገ አጋር መሆኑ አይደለም። ዋናው ስጋት 
የአማራ ትግል የተገነባባቸውን መሠረቶች ማለትም የሞራል የበላይነቱን፣ የሕዝብ እምነቱን፣ የውስጥ አንድነቱን፣ የገለልተኛ 
ፖለቲካዊ ማንነቱን፣ በራሱ የመቆም አቅሙን እና የረጅም ጊዜ ራዕዩን የሚያጠናክር ነው ወይስ የሚያዳክም ነው የሚለው 
ነው። 

ማንኛውም ሕዝባዊ ንቅናቄ የሚሳካው በሌሎች ኃይሎች ጥንካሬ ላይ ተደግፎ ሳይሆን በራሱ የፖለቲካ ጥንካሬ፣ በራሱ ራዕይ 
እና በራሱ የውሳኔ አቅም ላይ ሲቆም ነው። ከታሪክ እንደምንማረው የራሳቸውን አጀንዳ የሳቱ ንቅናቄዎች በመጨረሻ የሌሎች 
ፖለቲካዊ ስሌቶች ማስፈጸሚያ ሆነው ሲቀሩ የራሳቸውን የፖለቲካ ፍኖተ ካርታ ያሰመሩ እና በዚያው መንገድ ቀጥ ብለው 
የሚጓዙ ንቅናቄዎች ግን አጋሮችን ቢያገኙም ባያገኙም በራሳቸው እግር ቆመው ድል ይቀዳጃሉ። 

በዚህ ምክንያት የህወሃት–ፋኖ ጥምረትን የሚደግፉ አካላት ሊመልሱት የሚገባው የትኛውም ጥምረት “ብልጽግናን ለመግፋት 
ይረዳልን?” የሚለው ብቻ ስያሆን ይልቁንም “ይህ ጥምረት የአማራን የረጅም ጊዜ ጥቅም ያስከብራልን? የአማራን ፖለቲካዊ 
ራስን መቻል ያጠናክራልን? የአማራን የወደፊት ራዕይ ያሳክልን? ወይስ እንደገና የሌላ ኃይል ስትራቴጂክ ስሌት መጠቀሚያ 
ያደርገዋል?” የሚለው ነው። 

በመጨረሻም የአማራ ትግል የሚወሰነው በህወሃት፣ በብልጽግና ወይም በሌላ የፖለቲካ ኃይል ፍላጎት አይደለም። የሚወሰነው 
በአማራ ሕዝብ የራሱን ጥያቄ በራሱ የመግለጽ፣ የራሱን ራዕይ በራሱ የመቅረጽ እና የራሱን ዕጣ ፈንታ በራሱ የመወሰን አቅም 
ላይ ብቻ ነው። የዚህ ትግል ትልቁ ድልም አንድን ጠላት ማሸነፍ ብቻ ሳይሆን የአማራ ሕዝብ ከማንኛውም የውጭ ፖለቲካዊ 
ጥገኝነት ተላቆ የራሱን የወደፊት አቅጣጫ በራሱ እጅ ማስገባት ነው። 

ከዚህ አንፃር የዛሬው ውዝግብ ስለ ፋኖ ህወሃት ጥምረት ብቻ ሳይሆን ስለ ራስ በቅ የሆነ አማራ ትግል፣ ስለ አማራ ፖለቲካ 
አቅጣጫ እና ስለ አማራ ሕዝብ የወደፊት ዕጣ ፈንታ ነው። ይህ ደግሞ ከማንኛውም ጊዜያዊ የፖለቲካ ስሌት የሚበልጥ እና 
የሚያስፈልግ ወሳኝ ጉዳይ ነው። 

 


